
SKORPORATIV QIMMATLI 

QOG‘OZLAR ASOSIDA 
KORXONALARNI 

MOLIYALASHTIRISHNING 
ILG‘OR XORIJ TAJRIBALARI

Igitov Jurabek Kuzibekovich
Toshkent davlat transport universiteti mustaqil tadqiqotchisi

Annotatsiуa: Ushbu maqolada korporativ qimmatli qog‘ozlar asosida korxonalar faoliyatini va loyihalarini moliyalash-
tirishning xorijiy davlatlar tajribalari o‘rganilgan. Xususan, maqolada so‘nggi yillarda xalqaro fond bozorlarida sanoat 
kompaniyalarining listingdan o‘tish dinamikasi, fond indekslarida bozor kapitallashuvi bo‘yicha kuchli yuzlikka kiruvchi 
kompaniyalar, bozorga IPO orqali kirib kelgan kompaniyalarning statistic tahlillari keltirilgan. Shuningdek, sanoat kom-
paniyalarining fond bozori orqali investitsiyalarni jalb qilish usullari batafsil yoritib berilgan.

Kalit so‘zlar: fond birjalari, buyback, korporativ obligatsiyalar, sanoat tarmoqlari, IPO, M&A.
Abstraсt: This article explores the experiences of foreign countries in financing the activities and projects of enterprises on 
the basis of corporate securities. In particular, the article presents statistical analysis of the dynamics of the transition from 
listing of industrial companies in international stock markets in recent years, companies that are in the top hundred on 
market capitalization in stock indices, companies that have entered the market through an IPO. The methods of attracting 
investments through the stock market of industrial companies are also covered in detail.

Keу words: stock exchanges, buyback, corporate bonds, Industries, IPO, M&A.
Аннотация: В данной статье рассмотрен зарубежный опыт финансирования деятельности и проектов предпри-
ятий на основе корпоративных ценных бумаг. В частности, в статье представлена динамика листинга промыш-
ленных компаний на международных фондовых рынках за последние годы, компаний, входящих в сотню силь-
нейших по рыночной капитализации в фондовых индексах, статистический анализ компаний, вышедших на рынок 
через IPO. Также подробно описаны способы, которыми промышленные компании привлекают инвестиции через 
фондовый рынок.

Ключевые слова: фондовые биржи, покупка, корпоративные облигации, отрасли, IPO, слияния и поглощения.

K I R I S H
Xalqaro moliya bozori shunday kuchli bir makonki uning 0,1 foizga o‘zgarishi mamlakatlar iqtisodiyotlarini 

bir necha foizga o‘zgartirib yuborishi mumkin. Bugungi kunda xorijiy fond birjalarida moliyaviy instrumentlarning 
turlari ko‘p bo‘lib, ulardan eng asosiylari va ommaboplari korporativ qimmatli qog‘ozlar hisoblanadi.

Korporativ qimmatli qog‘ozlar bugungi dunyo fond bozorining eng muhim moliyaviy instrumentlari bo‘lib, 
kompaniyalar aynan ular orqali katta biznes olamiga kirib borishlari mumkin. Xalqaro moliya bozoridagi eng 
yirik deb hisoblangan NYSE, NASDAQ, SSE, TSE, LSE kabi fond birjalarida eng ko‘p savdolar aynan korpo-
rativ qimmatli qog‘ozlar bilan amalga oshiriladi. Nega aynan korporativ qimmatli qog‘ozlar dunyo fond birjalarida 
muhim moliyaviy instrument ekanligiga uning iqtisodiy mohiyatini tushunish orqali yetish mumkin.

A D A B I Y O T L A R  S H A R H I
Korporativ qimmatli qog‘ozlar faqatgina xo‘jalik yurituvchi subyektlar tomonidan muomalaga chiqarilgani 

uchun ularni qimmatli qog‘ozlarning emitentga ko‘ra turlari ruknida – xo‘jalik yurituvchi subyektlar (AJ, MChJ, 
kompaniya, korporatsiyalar) tomonidan emissiya qilinadigan qimmatli qog‘ozlar turlari hisoblanadi. Xorijiy va 
mahalliy ilmiy adabiyotlarda korporativ qimmatli qog‘ozlarga oid bir qancha nazariy qarashlar mavjud. 

Uilyam L. Keri “Federalizm va korporativ huquq: Delaver haqida mulohazalar” (Federalism and Corporate 
Law: Reflections upon Delaware)1 nomli ilmiy ishida qimmatli qog‘ozlarning korporativ muhitdagi rolini, qimmatli 

1 William L. Cary: “Federalism and Corporate Law: Reflections upon Delaware”. Yale Law Journal. Vol. 83, No. 4 (1974), pp. 663-705 
(43 pages)

qog‘ozlarning korporatsiyalar uchun funksionalligi va ahamiyati, shuningdek, ularning korxonalarning moliyaviy 
qarorlariga ta’siri bilan bog‘liq mavzularni o‘rgangan.

Richard A. Brealey, Styuart C. Myers, Franklin Allenlar “Korporativ moliya tamoyillari” (Principles of Corpo-
rate Finance)2 nomli kitobida korporativ moliyaga keng nuqtai nazardan, jumladan qimmatli qog‘ozlar va inves-
titsiyalar nuqtai nazaridan yondashadilar. Ular qimmatli qog‘ozlardan foydalanish kompaniyalarning moliyaviy 
strategiyalariga va kapitalni oshirishga qanday ta’sir qilishi mumkinligini muhokama qilishgan.

Ludger Hentschel “Investitsiyalar: Kirish” (Investments: An Introduction)3 nomli ilmiy ishida korporativ 
moliya va investitsiyalar bilan bog‘liq muammolarni tahlil qilgan hamda korporativ qimmatli qog‘ozlarni kom-
paniyaning investitsiyalarni jalb qilishning eng jozibador usuli sifatida tariflagan. 

James D. Cox, Robert W. Hillman, Donald C. Langevoort, Ann M. Liptonlarning “Qimmatli qog‘ozlarni tar-
tibga solish: keyslar va materiallar” (Securities Regulation: Cases and Materials)4 nomli ilmiy ishida korporativ 
moliyaning asosiy elementlarini, shu jumladan korporativ qimmatli qog‘ozlar chuqur muhokama qilingan bo‘lib, 
korporativ moliyaviy kontekstda ulardan foydalanish bilan bog‘liq mavzularni tahlil qilgan.

Mahalliy olimlar tomonidan qimmatli qog‘ozlarning alohida turlari, qimmatli qog‘ozlar bozorining umumiy 
holati, mahalliy fond bozorida so‘nggi yillarda amalga oshirilgan yangiliklar, xususan, IPO yoki SPOlar bo‘yicha 
juda ko‘p ilmiy izlanishlar olib borilgan bo‘lsada, aynan yaxlit iqtisodiy atama sifatida korporativ qimmatli 
qog‘ozlar bo‘yicha ilmiy ishlar juda kam olib borilgan. 

T A H L I L  V A  M U L O H A Z A 
Xorijiy mamlakatlarning o‘tmishi hamda bugungi kunida korporativ qimmatli qog‘ozlar moliyaviy bozorlarning 

eng muhim va ko‘p oldi-sotdi bo‘ladigan moliyaviy instrumentlar hisoblanadi. 2020-2023-yillar davomida dun-
yodagi TOP birjalarning faqatgina aksiyalar bozorida 11 550,0 ta kompaniya listingdan o‘tgan (1-jadval). Kor-
porativ obligatsiyalar bozorida aksiyalar bozoriga qaraganda listingdan o‘tgan kompaniyalar soni kam bo‘lib, 
dunyoning eng kuchli fond birjalariga kiruvchi faqatgina 3 ta birjada yangi listinglar amalga oshirilgan (2-jadval).

1-jadval: Dunyoning “TOP” fond birjalarida yangi listingdan o‘tgan kompaniyalar soni (aksiyalar bozori bo‘yicha)5

Birjalar nomi 2020-yil 2021-yil 2022-yil 2023-yil
Hong Kong Exchanges and Clearing 154 98 90 73
LSE Group London Stock Exchange 0 138 75 31
Nasdaq - US 288 533 271 276
National Stock Exchange of India 23 155 145 227
NYSE 71 433 119 108
Shanghai Stock Exchange 1420 2015 1970 2122
Shenzhen Stock Exchange 161 232 189 133
Jami: 2117 3604 2859 2970

2-jadval: Dunyoning “TOP” fond birjalarida yangi listingdan o‘tgan kompaniyalar soni (korporativ obligatsiyalar 
bozori bo‘yicha)6

Birjalar nomi 2020-yil 2021-yil 2022-yil 2023-yil
Hong Kong Exchanges and Clearing 430 508 368 222
National Stock Exchange of India 1418 1102 1114 1177
Shenzhen Stock Exchange 2629 2844 2922 3076
Jami: 4477 4454 4404 4475

Shunday bo‘lsada, 3 ta birjaning korporativ obligatsiyalar maydonida listingdan o‘tgan kompaniyalar soni 
dunyoning eng yirik yettita fond birjalarining aksiyalar maydonida listingdan o‘tgan kompaniyalar soniga qara-

2 Richard A. Brealey, Stewart C. Myers, Franklin Allen. “Principles of Corporate Finance”. 12th Edition, 2020.
3 Ludger Hentschel. “Investments: An Introduction”. 2008.
4 James D. Cox, Robert W. Hillman, Donald C. Langevoort, Ann M. Lipton. “Securities Regulation: Cases and Materials”. The Business 

Lawyer, 2021. Tenth Edition.
5 World Federation of Exchanges (WFE) sayti ma’lumotlari asosida muallif tomonidan tayyorlandi. Ma’lumotlar 2024-yil 1-yanvar 

holatiga ko‘ra olingan. https://www.world-exchanges.org/our-work/statistics. 
6 World Federation of Exchanges (WFE) sayti ma’lumotlari asosida muallif tomonidan tayyorlandi. Ma’lumotlar 2024-yil 1-yanvar 

holatiga ko‘ra olingan. https://www.world-exchanges.org/our-work/statistics. 

past bo‘lgan korporativ qimmatli qog‘ozlar ekanligidan dalolat beradi.

1-rasm: Fond birjalarida listingdan o‘tgan kompaniyalar soni7

Shuningdek, 1-rasm ma’lumolariga ko‘ra kompaniyalarning fond bozoriga IPO orqali kirib kelishlari soni 
so‘nggi besh yilda butun dunyoda yuz bergan koronavirus pandemiyasi hamda amaldagi geosiyosiy beqaro-
rlik sharoitida ham sezilarli darajada oshganini ko‘rishimiz mumkin. Yuqorida keltirilgan ma’lumotlar ichida lis-
tingdan o‘tgan sanoat korxonalari statistikasi quyidagicha ko‘rinishni aks ettirgan (3-jadval): 

3-jadval: IPO bo‘yicha listingdan o‘tgan kompaniyalar soni (tarmoqlar kesimida)8

Listinglar soni (IPO) Tushum, $ mlrd.
2022 2023 O‘zgarish 2022 2023 O‘zgarish

Sanoat korxonalari 222 265 19% 30.5 26.5 -13%
Texnologiya 328 264 -20% 37.4 32.2 -14%
Iste’mol tovarlari 187 224 20% 9.8 16.3 66%
Boshqalar 257 293 14% 49.4 21.9 -56%

Yuqorida keltirilgan jadval ma’lumotlaridan kelib chiqib, 2023-yilda 2022-yilga qaraganda dunyo bo‘yicha 
sanoat korxonalarining IPOlari soni ko‘p bo‘lgan bo‘lsada, ular kichik hajmdagi IPOligi sababli kamroq tushum 
bilan yakunlangan. Shuningdek, jadval ma’lumotlaridan fond birjalarida ko‘proq insoniyatning shaxsiy hayoti 
bilan bog‘liq bo‘lgan kundalik zarur mahsulotlarga ehtiyoj yuqoriligi, dunyodagi geosiyosiy beqarorlik sharoitida 
ham bu soha eng kam ziyon ko‘radigan soha sifatida hisobga olinishi sababli bu tarmoq kompaniyalarining 
IPOlari soni ham, ulardan tushgan tushum ham sezilarli darajada yirik bo‘lgan.

Xorijiy fond bozorlarida sanoat tarmoqlari bo‘yicha statistik ko‘rsatkichlarni keltirish va tahlil qilish uchun 
avvalo sanoat tarmoqlari haqida ma’lumotni taqdim etishimiz lozim. Xorijiy tajribaga ko‘ra sanoat korxonalari 
quyidagi sektorlar kesimida ko‘rib chiqiladi (2-rasm).

2-rasm: Sanoat tarmoqlari tarkibi9

7 https://stockanalysis.com/ipos/statistics/ sayti ma’lumotlari asosida muallif tomonidan tayyorlandi. 
8 EY Global IPO Trends 2023. https://assets.ey.com/content/dam/ey-sites/ey-com/en_gl/topics/ipo/ey-global-ipo-trends-2023-q4.pdf
9 Xorijiy adabiyotlar va nashrlar tahlili asosida muallif tomonidan tayyorlandi.

Dunyoning TOP fond birjalarining bozor kapitallashuvi bo‘yicha reytinglarida va indekslarida aynan sanoat 
korxonalari yetakchi kompaniyalar qatorida muntazam o‘z o‘rinlarini egallab keladi (4-jadval). 

4-jadval: TOP Sanoat kompaniyalarining bozor kapitallashuvi bo‘yicha dunyo reytinglaridagi o‘rni (2024-yil 
1-fevral holatiga)10

Reytingdagi 
o‘rni Kompaniya nomi (tikeri) Bozor kapitallashuvi, 

$ mlrd.
Bir aksiyasining 

bozor qiymati
Joylashgan 
mamlakati

11 Taiwan Semiconductor 
Manufacturing Company (TSMC) 690.36 133.11 Tayvan

12 Tesla (TSLA) 616.47 193.57 AQSh

22 Samsung (SSNLF) 370.42 55.63 Janubiy Koreya

29 Toyota (TM) 302.31 224.46 Yaponiya

51 Intel (INTC) 183.11 43.31 AQSh

61 Caterpillar (CAT) 161.46 317.16 AQSh

69 Union Pacific Corporation (UNP) 152.06 249.45 AQSh

70 General Electric Company (GE) 151.58 139.28 AQSh

85 Airbus (AIR.PA) 127.82 162.34 Niderlandiya

86 Boeing (BA) 127.64 209.20 AQSh

Qiziqarli jihati shundaki, dunyo bo‘yicha yirik fond birjalarida listingdan o‘tgan 690 ta sanoat korxonalar-
ining 2024-yilning 1-yanvar holatiga bozor kapitallashuvi ko‘rsatkichi 5,2 $ trln. bo‘lib, 2020-yilning boshidan 
boshlab bu ko‘rsatkich 60 foizga yuqorilagan (3-rasm).

3-rasm: Sanoat kompaniyalari bozor kapitallashuvining o‘zgarish tendensiyasi (S&P 500 fond indeksiga 
nisbatan)11

Xorijiy mamlakatlarda sanoat korxonalari fond bozorlaridan investitsion maydon sifatida foydalanishadi. 
Aksariyat mamlakatlarda sanoat korxonalari davlat subsidiyalari va yirik kredit liniyalari orqali moliyalashtirilsa, 
to‘g‘ri korporativ boshqaruv tamoyillari asosida boshqariladigan kompaniyalar bunday moliyaviy instrument-
larning o‘rniga ularning muqobillaridan foydalanishadi. Xo‘sh, xorijiy kompaniyalar fond bozorida orqali qanday 
qilib investitsiyalarni jalb qilishlari mumkin? Bu savolga quyidagi rasm bilan javob beramiz (4-rasm).

10 https://companiesmarketcap.com/manufacturing/largest-manufacturing-companies-by-market-cap/sayti ma’lumotlari asosida muallif 
tomonidan tayyorlandi.

11 https://finance.yahoo.com/sectors/industrials/ sayti ma’lumotlari asosida muallif tomonidan tayyorlandi.

4-rasm: Sanoat kompaniyalarining fond bozori orqali investitsiyalarni jalb qilish usullari

1. IPO/SPO. Birlamchi ommaviy takliflar (IPO) kompaniyalar fond birjalari orqali investorlarni jalb qilish-
ning asosiy usullaridan biridir. Birjaga chiqish orqali kompaniyalar o‘zlarining aksiyalarini birinchi marta 
ommaga taklif qiladilar, bu esa investorlarga kompaniyadagi egalik ulushlarini sotib olish imkonini 
beradi. Bundan tashqari, kompaniyalar kengaytirish, qarzni to‘lash yoki boshqa korporativ maqsadlar 
uchun kapitalni jalb qilish uchun qo‘shimcha aksiyalarni chiqarish yo‘li bilan ikkilamchi takliflarni amalga 
oshirishi mumkin. Misol uchun, 2020-yilning fevral oyida Tesla kompaniyasining IPO si o‘tkazilib, unda 
kompaniya aksiyalarini ommaviy joylashtirish auksion usuli orqali amalga oshirilgan hamda bir dona 
aksiyasining narxi 767 AQSh dollargacha ko‘tarilgan. Bu moliyaviy instrumentni ishlatish orqali kom-
paniya o‘z balansini mustahkamlash, kapital xarajatlarni moliyalashtirish va elektromobillar texnologi-
yasini rivojlantirishga qaratilgan tadqiqot va ishlanmalarni moliyalashtirish uchun 2,03 mlrd. AQSh dol-
lari miqdorida qo‘shimcha moliyalashtirish manbaiga ega bo‘lgan. 

2. Merger&Acquisition. Birlashish va sotib olish (M&A) - bu qo‘shilish, sotib olish, konsolidatsiya, tender 
takliflari va aktivlarni sotib olish kabi turli operatsiyalar orqali kompaniyalar yoki aktivlarni birlashti rishni 
o‘z ichiga olgan korporativ strategiya. Bu bitimlar odatda bir kompaniya (sotib oluvchi kompaniya yoki 
xaridor) ikkinchi kompaniyani (maqsadli kompaniya yoki sotuvchi) sotib olishni yoki yangi korxona 
tashkil qilish uchun boshqa kompaniya bilan birlashishini o‘z ichiga oladi. Misol uchun, 2015 yilda 
Ameri kaning General Electric kompaniyasi Alstom Power Business kompaniyasini o‘z tarkibiga qo‘shib 
oladi. Kelishuv 10,6 mlrd. AQSh dollariga baholangan bo‘lib, unga ko‘ra kompaniya o‘z barcha aktivlari 
va majburiyatlari bilan GE tarkibiga o‘tkazilgan.12 

3. Buyback. Qayta sotib olish, kompaniya o‘zining muomaladagi aksiyalarini ochiq bozordan yoki to‘g‘ri-
dan-to‘g‘ri aksiyadorlardan sotib oladigan korporativ harakatdir. Qayta sotib olish dividendlar bilan bir 
qatorda aksiyadorlarga kapitalni qaytarishning muqobil usuli yoki kompaniyaning kapital tarkibini bosh-
qarish va aksiyadorlar qiymatini oshirish uchun strategik harakati bo‘lishi mumkin. Misol uchun, Boeing 
kompaniyasi 2019-yilda 230 million dona aksiyalarini qayta sotib olishini e’lon qiladi. Qayta sotib olish 
qiymati jami 9 mlrd. AQSh dollarini tashkil etgan hamda aksiyalar qaytarib sotib olingan oyda kom-
paniya aksiyalarining fond bozorida o‘rtacha o‘sish miqdori 7 foizdan baland bo‘lgan. 

4. Dividendlar. Kompaniyaning yillik sof foydasidan har bir aksiyaning nominal qiymatiga nisbatan aksi-
yadorlar uchun ajratiladigan daromad miqdori. Odatda dividend to‘lovlarini muntazam yaxshi amalga 
oshirib keladigan kompaniyalarning fond bozoridagi mavqei juda baland bo‘ladi. Har yili butun dunyo 
bo‘ylab muntazam ravishda o‘z investorlariga dividend berib keladigan minglab kompaniyalar mavjud. 
Ularning dividendlarni muntazam berishidan asosiy maqsadlari mavjud investorlar sodiqligini oshirish 
va dividend to‘lay olish qobiliyatiga ega bo‘lgan yaxshi kompaniya sifatida o‘zlarini namoyon etishdir. 

Bear Stearns fondining qulashi 1930-yillardan beri eng yomon global moliyaviy inqiroz bilan yakunlangan 
voqealar rivojini boshlab berib, jahon iqtisodiyotini bir necha yilga izdan chiqarib yuborgan. AQShnin Federal 
Zaxira Tizimi va qator yirik banklari obligatsiyalar bo‘yicha foiz stavkalarni maksimal darajada pasaytirishga 
harakat qilishgani insonlarning qo‘rquvga tushganligi sababli besamar bo‘lgan.

Ko‘p yillik past foiz stavkalaridan so‘ng, global obligatsiyalar bozorida daromadlilik oshib bormoqda. 
2024-yilning boshida dunyoning eng muhim barqaror daromadli ko‘rsatkichi - 10 yillik G‘aznachilik notasining 
daromadliligi qisqa vaqt ichida 5 foizdan oshdi. Bu aniq dumaloq raqam 2007-yil iyul oyidan buyon – “Dunyo 
moliyaviy inqirozi” falokati boshlanganidan beri buzilmagan psixologik jihatdan qo‘rqinchli chegara bo‘lgan.13

Bugungi kunda xorijiy fond birjalarida obligatsiyalarning bir qancha turlaridan keng foydalanib kelinadi. 
Jahon obligatsiyalar bozorida so‘zsiz eng mashhur obligatsiya bu AQShning g‘aznachilik obligatsiyalaridir 
(Treasury bonds/notes) (5-jadval).

12 https://www.ge.com/news/press-releases/ge-completes-acquisition-alstom-power-and-grid-businesses sayti ma’lumotlari asosida 
muallif tomonidan tayyorlandi.

13 https://www.nytimes.com/2023/10/27/business/bond-market-economy-interest-rates.html sayti ma’lumotlari asosida muallif 
tomonidan tayyorlandi.

5-jadval: Xorijiy fond birjalarida eng ommabop obligatsiyalar

Obligatsiya 
turlari Mohiyati

G‘aznachilik 
obligatsiyalari

AQSh G‘aznachiligi kabi hukumatlar tomonidan chiqarilgan g‘aznachilik obligatsiyalari emitent 
hukumatning to‘liq ishonchi va krediti bilan qo‘llab-quvvatlanadigan past riskli investitsiyalar 
hisoblanadi. Ular odatda 10 yildan 30 yilgacha bo‘lgan uzoq muddatga ega va yarim yillik foizlar to‘lab 
boriladi

Korporativ 
obligatsiyalar

Korporatsiyalar tomonidan kapitalni jalb qilish uchun chiqarilgan korporativ obligatsiyalar turli 
shakllarda bo‘ladi, jumladan, investitsiya darajasidagi obligatsiyalar va yuqori daromadli obligatsiyalar. 
Investitsiya darajasidagi obligatsiyalar yuqori kredit reytingiga ega bo‘lgan moliyaviy barqaror 
kompaniyalar tomonidan chiqariladi, yuqori daromadli obligatsiyalar esa kredit reytingi pastroq va 
to‘lamaslik xavfi yuqori bo‘lgan kompaniyalar tomonidan chiqariladi

Konvertatsiya 
qilinadigan 
obligatsiyalar

Konvertatsiya qilinadigan obligatsiyalar obligatsiyalar egalariga o‘z obligatsiyalarini oldindan 
belgilangan konvertatsiya narxida emitentning oddiy aktsiyalarining ma’lum miqdordagi aktsiyalariga 
aylantirish imkoniyatini beradi. Ushbu gibrid qimmatli qog‘ozlar investorlarga kapitalning oshirish 
imkonini, shu bilan birga obligatsiyaning barqaror daromadli xususiyatlari orqali salbiy oqibatlardan 
himoyani taklif qiladi 

Inflyatsiyadan 
himoyalangan 
obligatsiyalar

AQSh g‘aznachiligining inflyatsiyadan himoyalangan qimmatli qog‘ozlari (TIPS) kabi ushbu 
obligatsiyalar iste’mol narxlari indeksidagi (CPI) o‘zgarishlarga asoslanib, ularning asosiy qiymatini 
moslashtirish orqali investorlarni inflyatsiyadan himoya qilish uchun mo‘ljallangan. Ular inflyatsiya 
xavfidan himoya qilishni taklif qiladilar, ammo nominal obligatsiyalarga nisbatan pastroq daromadga 
ega bo‘lishi mumkin

Suveren 
obligatsiyalar

Chet el hukumatlari tomonidan chiqarilgan suveren obligatsiyalar emitent davlatning valyutasida 
ifodalanadi va emitent hukumat bilan bog‘liq kredit riskiga duchor bo‘ladi. Ommabop suveren 
obligatsiyalarga Germaniya (Bunds), Yaponiya (JGBs) va Buyuk Britaniya (Gilts) kabi davlatlar 
tomonidan chiqarilgan obligatsiyalar kiradi

Bundan tashqari, dunyodagi ekologik, siyosiy, iqtisodiy vaziyat yildan yilga chigallashib borayotganligi 
sababli so‘nggi yillarda obligatsiyalar bozorlarida doimiy daromadli investitsiya landshaftini o‘zgartirgan bir 
qancha yangi tendentsiyalar va tajribalar kuzatildi. Ushbu yangi tajribalardan ba’zilari quyidagilardir (5-rasm):

5-rasm: Xorijiy fond bozorlarida paydo bo‘lgan yangi obligatsiyalar

X U L O S A
Kompaniyalarni moliyalashtirish bo‘yicha ilg‘or xalqaro amaliyot rivojlanayotgan mamlakatlar uchun inves-

titsiya va strategiyaning o‘ta muhim manbai hisoblanadi. Ushbu tajribani o‘rganish amaliyotda qo‘llash mumkin 
bo‘lgan samarali yondashuvlar, innovatsion usullar va muvaffaqiyatli moliyalashtirish modellarini aniqlash 
imkonini beradi.

Xorijiy tajribadan olingan asosiy xulosalardan biri shundaki, turli xil korporativ moliyaviy vositalar, mas-
alan, aksiyalar, obligatsiyalar, venchur kapitali va boshqalar korxonalarga aniq talablar, maqsadlar va risklarni 
hisobga olgan holda kapitalni jalb qilishning maqbul yechimlarini topish imkonini beradi.

Bundan tashqari, ilg‘or xalqaro tajribalar ham korporativ moliya tizimining muvaffaqiyatli faoliyat yuritishi 
uchun shaffoflik, investorlar ishonchi va moliya bozorlarini samarali tartibga solish muhimligini ta’kidlaydi. Bu 
omillar biznesning barqarorligi va uzoq muddatli rivojlanishini ta’minlashda asosiy rol o‘ynaydi.

